
REPUBLIKA E SHQIPËRISË

GJYKATA E LARTË

KOLEGJI ADMINISTRATIV
Nr. 31003-01212-00-2018 i Regj. Themeltar 

Nr. 00-2025-2969 Vendimi (318)

V E N D I M

NË EMËR TË REPUBLIKËS
Kolegji Administrativ i Gjykatës së Lartë, me trup gjykues të përbërë nga:

Sokol SADUSHI
- Kryesues





Gentian MEDJA 
- Anëtar

Sokol NGRESI
- Anëtar

      në dhomë këshillimi datë 22.07.2025 mori në shqyrtim, çështjen administrative nr. 31003-01212-00-2018 akti që i përket:

PADITËS:



Shoqëria “Top Start” SHA 

I PADITUR:
Drejtoria e Apelimit Tatimor pranë Drejtorisë së Përgjithshme të Tatimeve

Njësia e Tatimpaguesve të Mëdhenj pranë Drejtorisë Rajonale Tatimore Tiranë

OBJEKTI:
Pavlefshmëri e pjesshme dhe shfuqizimin e aktit administrativ, Njoftim Vlerësimi Tatimor për detyrimet nr.2241/1 prot, datë 13.02.2013 të Drejtorisë Rajonale Tatimore Tiranë, Njësia e Tatimpaguesve të Mëdhenj, për pjesën e detyrimit në vlerën 1.000.000 lekë (një milion lekë).

Shfuqizimin e vendimit nr.5332/1 prot, datë 31.05.2013 të Drejtorisë së Apelimit Tatimor.
BAZA LIGJORE:
Neni 109 i ligjit nr.9920, datë 19.05.2008 "Për procedurat tatimore në RSH", i ndryshuar. Neni 118 e vijues i Kodit të Procedurave Administrative. Neni 324 e vijues i Kodit të Procedurës Civile.

KOLEGJI ADMINISTRATIV I GJYKATËS SË LARTË

pasi dëgjoi relatimin e gjyqtarit Sokol Sadushi dhe si e shqyrtoi çështjen në tërësi, në dhomë këshillimi,

V Ë R E N

I. Rrethanat e çështjes.

1. Nga rrethanat e faktit të pranuara nga gjykatat më të ulëta ka rezultuar se, paditësi shoqëria "Top Start" SHA, është shoqëri tregtare e pajisur me NIPT J81413009Η dhe ka si objekt të veprimtarisë së saj tregtare fushën e lojrave të fatit. 

2. Bazuar në parashikimet e nenit 22, paragrafi 3, të ligjit nr. 10033, datë 11.12.2008, "Për lojërat e fatit", i ndryshuar, inspektorët e Drejtorisë së Përpunimit dhe Menaxhimit të të Ardhurave të DRT Tatimpaguesve të Mëdhenj, në datën 11.02.2013 kanë bërë kontabilizimin e detyrimeve tatimore të shoqërisë "Top Start" SHA. Drejtoria Rajonale e Tatimpaguesve të Mëdhenj, me Njoftim Vlerësimi për Detyrimet nr. 2241/1 prot., dt. 13.02.2013, ka njoftuar shoqërinë "Top Start" SHA për detyrimet e saj në shumën 1.000.000 lekë, që përbënte taksë për ushtrim aktiviteti për vitin 2013, parashikuar si e tillë pikërisht nga neni 22/3 i sipërcituar. Pala paditëse, shoqëria "Top Start" SHA, ka kundërshtuar pjesërisht Njoftim Vlerësimin nr. 2241/1 prot., dt. 13.02.2013, duke e ankimuar atë administrativisht në Drejtorinë e Apelimit Tatimor. Pala e paditur, Drejtoria e Apelimit Tatimor, me vendimin nr. 5332/1 prot., datë 31.05.2013, ka vendosur: “Lënien në fuqi të aktit administrativ Njoftim Vlerësimi për Detyrimet nr. 2241/1 prot., dt. 13.02.2013 të Drejtorisë Rajonale Tatimore të Tatimpaguesve të Mëdhenj, në lidhje me detyrimin e vendosur për taksën e ushtrimit të aktivitetit për periudhën tatimore viti 2013, në shumën 1.000.000 lekë.”
3. Kundër Njoftim Vlerësimit për Detyrimet nr. 2241/1 prot., dt. 13.02.2013, dhe vendimit nr. 5332/1 prot., datë 31.05.2013, shoqëria "Top Start" SHA i është drejtuar fillimisht Gjykatës së Rrethit Gjyqësor Tiranë, duke paditur autoritetet tatimore, Drejtorinë Rajonale Tatimore Tiranë dhe Drejtorinë e Apelimit Tatimor në Drejtorinë e Përgjithshme të Tatimeve, me pretendimin e paligjshmërisë së vendimeve të nxjerra nga të dy këto organe, në lidhje me detyrimin e vendosur për taksën e ushtrimit të aktivitetit, për periudhën tatimore viti 2013 në shumën 1.000.000 lekë. Gjykata e Rrethit Gjyqësor Tiranë, me vendimin nr. 11148, datë 08.11.2013, ka vendosur: "Pranimin e kërkesëpadisë. Anulimin e pjesshëm të aktit administrativ. Njoftim Vlerësimi për Detyrimet nr. 2241/1 prot, datë 13.02.2013 i DRT Tiranë, Njësia e Tatimpaguesve të Mëdhenj, për pjesën e detyrimit në vlerën 1.000.000 lekë". Kundër këtij vendimi ka paraqitur ankim në Gjykatën e Apelit Tiranë pala e paditur, Drejtoria Tatimore e Tatimpaguesve të Mëdhenj Tiranë. Gjykata e Apelit Tiranë, me vendimin nr. 2171, datë 16.05.2014, ka vendosur: "Të shpallë moskompetencën e Gjykatës së Apelit Tiranë, për gjykimin e çështjes nr. 3526 regj. themeltar, datë 17.02.2014 dhe dërgimin e akteve gjykatës kompetente, Gjykatës Administrative të Apelit". Gjykata Administrative e Apelit, me vendimin e saj nr. 936, datë 06.05.2015, ka vendosur: "Prishjen e vendimit nr. 11148, datë 08.11.2013 të Gjykatës së Rrethit Gjyqësor Tiranë. Dërgimin e çështjes për rigjykim pranë Gjykatës Administrative të Shkallës së Parë Tiranë, si gjykata kompetente për gjykimin e kësaj çështjeje."
4. Gjykata Administrative e Shkallës së Parë Tiranë me vendimin nr. 5029 (80-2015-3291), datë 12.10.2015 ka vendosur: “Pranimin e kërkesëpadisë. Shfuqizimin e pjesshëm të Njoftim Vlerësimit për detyrimet nr.2241/1 prot, datë 13.02.2013 të Drejtorisë Rajonale Tatimore, Tiranë, Njësisë së Tatimpaguesve të Mëdhenj, për pjesën e detyrimit në vlerën 1.000.000 (një milion) lekë. Shfuqizimin e vendimit nr.5332/1 prot, datë 31.05.2013 të Drejtorisë së Apelimit Tatimor...”
5. Gjykata Administrative e Shkallës së Parë Tiranë ka arsyetuar ndër të tjera se, në rastin objekt gjykimi, në këtë konflikt të natyrës administrative, në konsideratë të pretendimeve të palës paditëse nëpërmjet objektit të padisë, si dhe argumenteve prapësuese të përfaqësueses së autoritetit tatimor, gjykata shtron për diskutim çështjen e mëposhtme: Nëse Njoftim Vlerësimi Tatimor nr. 2241/1 prot., datë 13.02.2013 i Drejtorisë Rajonale Tatimore, Tiranë, Njësisë së Tatimpaguesve të Mëdhenj dhe vendimi nr. 5332/1 prot., datë 31.05.2013 i Drejtorisë së Apelimit Tatimor janë nxjerrë në përputhje me legjislacionin tatimor në fuqi? Gjatë analizimit të kësaj çështjeje, gjykata i referohet nenit 22/3 të ligjit nr. 10033, datë 11.12.2008, "Për lojërat e fatit", që parashikon shprehimisht se "3. Për ushtrimin e veprimtarisë në kazino elektronike, shoqëria duhet të ketë paguar shumën 1.000.000 (një milion) lekë pranë organit tatimor, ku është regjistruar subjekti juridik. Pagesa bëhet një herë në vit brenda muajit janar. Në rast se shoqëria e fillon veprimtarinë brenda gjashtëmujorit të parë të vitit, pagesa bëhet e plotë, 1.000.000 (një milion) lekë. Në rast se shoqëria e fillon veprimtarinë në gjashtëmujorin e dytë të vitit, pagesa është 500.000 (pesëqind mijë) lekë." Siç parashikohet edhe në dispozitën e sipërcituar, bëhet fjalë për shoqëri që regjistrohen rishtas dhe që e përfitojnë lejen për fillimin e ushtrimit të aktivitetit në bazë të parashikimeve të ligjit të ri, konkretisht ligjit nr. 10033, datë 11.12.2008, "Për lojërat e fatit". Shoqëria "Top Start" SHA është pajisur me licencën nr. 53, datë 07.02.2007, për një afat 10-vjeçar, në bazë të parashikimeve të ligjit nr. 8701, datë 01.12.2000, "Për lojërat e fatit, kazinotë dhe hipodromet", i ndryshuar, konkretisht nenin 6 të tij. Ndërkohë që, sipas nenit 23 të ligjit nr. 10033, datë 11.12.2008, "Për lojërat e fatit", kriteret për organizimin dhe ushtrimin e lojërave të fatit në kazinonë elektronike janë: 1. Kriteret për organizimin dhe ushtrimin e lojërave të fatit në kazinonë elektronike janë si më poshtë: a. Të jetë shoqëri anonime, me seli në territorin e Republikës së Shqipërisë, ku në objektin e veprimtarisë të pasqyrohet veprimtaria për lojëra fati, sipas llojit të lojës që kërkohet. b. Të ketë NIPT e shoqërisë; Kapitali themeltar i shoqërisë të jetë jo më i vogël se 10.000.000 (dhjetë milionë) lekë. c. Të vetëdeklarojë aksionarët e shoqërisë, ata që kontrollojnë paketën kryesore të aksioneve, si dhe të japë të dhëna për kapitalet dhe interesat e aksionarëve në shoqëri të tjera, të përbashkëta ose jo të përbashkëta. ç. Të deklarojë burime të mjaftueshme financiare për të organizuar lojëra fati. d. Të paraqesë rregulloren e lojës, e cila detyrimisht duhet të përmbajë: i. Emrin dhe selinë e organizuesit; ii. Emrin, përshkrimin dhe kohëzgjatjen e lojës së fatit; iii. Kushtet për pjesëmarrje në lojën e fatit; iv. Vendin ku organizohet loja; v. Afatin e fundit për pjesëmarrje në lojë; vi. Fondin e fitimit dhe llojin e fitimeve; vii. Mënyrën, procedurën e mbikëqyrjes dhe të tërheqjes, përkatësisht, mënyrën e verifikimit të fitimeve; viii. Mënyrën e publikimit të shumave të fondit fitues dhe të rezultateve të lojës; ix. Mënyrën dhe afatin e pagesës së fitimeve monetare; x. Mënyrën e njohjes me rregullat të pjesëmarrësit në lojë; xi. Procedurat që përdoren në rastin e revokimit të tërheqjes; xii. Çdo dokument shtesë, të kërkuar nga NJMLF. ë. Të paraqesë ekstraktin nga QKR, ku të vërtetohet se shoqëria nuk është në proces falimentimi apo likuidimi, nuk është dënuar për shkelje penale, si dhe nuk është dënuar me vendim gjykate të formës së prerë që lidhet me veprimtarinë profesionale. Vërtetimi të jetë edhe për secilin aksionar të shoqërisë. f. Të bëjë pagesën për fondin e ngurtësimit për fituesit e lojës, përpara paraqitjes së dokumentacionit administrativo-ligjor, në përputhje me dispozitat e këtij ligji. g. Të deklarojë adresën ku do të hapet kazinoja elektronike, si dhe numrin e mjeteve elektronike. gj. Të paraqesë dokumentin e certifikimit të mjeteve elektronike, në përputhje me nenin 24 të këtij ligji. h. Të dorëzojë dokumentacionin që vërteton se ka në pronësi apo në përdorim sipërfaqen në të cilën ushtron veprimtarinë. Sikurse vërehet, sipas ligjit të mëparshëm, subjekti për t’u licencuar kishte detyrimin për parapagimin e taksës për ushtrim aktiviteti në vlerën 10.000.000 (dhjetë milionë) lekë, si kusht detyrues për marrjen e licencës nga organet tatimore. Ndërsa sipas ligjit të ri, subjekti për marrjen e licencës nuk parapaguan, por detyrimin e pagesës së taksës për ushtrimin e aktivitetit e likuidon çdo vit. Me hyrjen në fuqi të ligjit nr. 10033, datë 11.12.2008, "Për lojërat e fatit", u shfuqizua ligji nr. 8701/2000, por jo edhe lejet e dala në përputhje me parashikimet e ligjit të vjetër dhe për të cilat detyrimet ishin paguar rregullisht nga shoqëritë e lojërave të fatit. Kështu, në nenin 61 të ligjit parashikohet: 2. Për të gjitha subjektet e licencuara deri para hyrjes në fuqi të këtij ligji, në kategoritë e basteve sportive apo bingove, afati i vlefshmërisë është afati i përcaktuar në çastin e lëshimit të tyre. Organi tatimor kryen rimbursimin e shumave të dëmshpërblimit për të gjitha shoqëritë e lojërave të fatit, të cilave u është revokuar me ligj licenca. Kriteret, mënyra, masa dhe forma e dëmshpërblimit përcaktohen me udhëzim të ministrit të Financave. Mënyra e llogaritjes së detyrimeve tatimore që do të paguhen nga shoqëritë e përmendura në paragrafin e parë të kësaj pike përcaktohet me udhëzim të ministrit të Financave. Të gjithë operatorët e tjerë në treg, brenda 3 muajve nga hyrja në fuqi e këtij ligji, marrin të gjitha masat për të përshtatur veprimtarinë e tyre me kërkesat e këtij ligji. Ministri i Financave ka nxjerrë udhëzimin nr. 21, datë 23.06.2010, me anë të të cilit parashikohen mënyra, masa dhe forma e dëmshpërblimit për shoqëritë të cilëve u është revokuar licenca. Në këto kushte, rezulton se licenca e palës paditëse për ushtrim aktiviteti nuk është revokuar, duke pasur fuqi ligjore, si edhe më parë, për të gjithë kohëzgjatjen e saj, dhe për rrjedhojë edhe për pagesat e kryera në funksion të saj. Në këto kushte, gjykata vlerëson se detyrimi i kërkuar nga Njësia e Tatimpaguesve të Mëdhenj nuk mund të ketë fuqi prapavepruese, kjo pasi edhe për këtë argument të fundit bie ndesh me parimet kushtetuese të sanksionuara në Kushtetutën e Republikës së Shqipërisë, e konkretisht nenin 155 të saj. Në lidhje me këtë pikë, gjykata referon edhe në vendimin nr. 1, datë 30.01.2003, të Gjykatës Kushtetuese, me të cilin është shfuqizuar neni 30 i ligjit nr. 8701/2000 "Për lojërat e fatit, kazinotë dhe hipodromet", i cili kushtëzonte marrjen e licencës për këtë veprimtari me pagesën e një shume të caktuar, edhe për subjektet që e kishin marrë tashmë këtë leje në bazë të një pagese tjetër, sipas kërkesave të ligjit të mëparshëm. Gjykata Kushtetuese, në këtë vendim, ndër të tjera ka theksuar se "Në aspektin kushtetues, ligji me fuqi prapavepruese është i kundërshtueshëm në qoftë se cenon të drejtat e fituara me ligjet ekzistuese ose krijon një detyrim të ri për sa i përket transaksioneve të shkuara."

6. Kundër vendimit të Gjykatës Administrative të Shkallës së Parë Tiranë, ka paraqitur ankim pala e paditur, e cila kërkon ndryshimin e vendimit të gjykatës së shkallës së parë dhe rrëzimin e kërkesëpadisë 
7. Gjykata Administrative e Apelit me vendimin nr. 371 (86-2018-380), datë 01.02.2018 ka vendosur: “Lënien në fuqi të vendimit nr. 5029, datë 12.10.2015 të Gjykatës Administrative të Shkallës së Parë Tiranë...”.
8. Gjykata Administrative e Apelit ka arsyetuar ndër të tjera se, në rastin konkret, vëren se siç ka analizuar hollësisht gjykata e shkallës së parë, konflikti gjyqësor objekt shqyrtimi ka të bëjë me faktin nëse njoftim vlerësimit për detyrimet nr.2241/1 prot, datë 13.02.2013 të Drejtorisë Rajonale Tatimore, Tiranë, Njësisë së Tatimpaguesve të Mëdhenj dhe vendimi nr.5332/1 prot, datë 31.05.2013 i Drejtorisë së Apelimit Tatimor, me anë të të cilit shoqëria paditëse "Top Start" SHA është penalizuar me gjobë në masën në vlerën 1.000.000 (një milion) lekë, për taksën e ushtrimit të aktivitetit për vitin 2013 konsiderohen apo jo akte të nxjerra në zbatim të drejtë dhe korrekt të ligjit. Sikurse rezulton nga aktet në dosjen gjyqësore: Inspektorët e të paditurit në gjykim Drejtoria Rajonale Tatimore e Tatimpaguesve të Mëdhenj, bazuar në parashikimet e nenit 22 paragrafi 3 të ligjit nr.10033 datë 11.12.2008, "Për lojërat e fatit", i ndryshuar, kanë bërë kontabilizimin e detyrimeve tatimore të shoqërisë "Top Start" SHA, përsa i përket taksës së ushtrimit të aktivitetit për vitin 2013 dhe kanë nxjerrë ndaj shoqërisë paditëse njoftim vlerësimin nr. 2241/1 prot, datë 13.02.2013 në shumën 1 000 000 lekë. Pas ankimit të ushtruar nga pala paditëse në Drejtori të Apelimit Tatimor, kjo e fundit me vendimin nr.5332/1 prot, datë 31.05.2013 ka vendosur: Lënien në fuqi të njoftim vlerësimit nr. 2241/1 prot, datë 13.02.2013 të DRTM Tiranë. Për sa më sipër për të kundërshtuar këto dy akte si të nxjerra në kundërshtim me ligjin, pala paditëse i është drejtuar Gjykatës me padinë, Objekt gjykimi, duke pretenduar shfuqizimin e këtyre dy akteve si të nxjerra në kundërshtim me ligjin. Pala e paditur ka pretenduar se detyrimi i vendosur në Njoftim Vlerësimin Tatimor, objekt gjykimi, është nxjerrë në zbatim të drejtë të ligjit, pasi me hyrjen në fuqi të Ligjit nr. 10033, datë 11.12.2008, "Për lojërat e fatit", i ndryshuar, pala paditëse bart detyrimin për pagimin e taksës së ushtrimit të aktivitetit, sipas nenit 22/3 të këtij ligji. Lidhur me këto pretendime, Gjykata Administrative e Apelit vlerëson të drejtë përfundimin e arritur nga Gjykata e Shkallës së Parë, se ato nuk qëndrojnë dhe janë të pambështetura në ligj e prova. Kjo, pasi rezulton që shoqëria paditëse "Top Start" SHA, është pajisur me licencën nr. 53, datë 07.02.2007, për një afat 10-vjeçar, në bazë të parashikimeve të ligjit nr. 8701, datë 01.12.2000, "Për lojërat e fatit, kazinotë dhe hipodromet", i ndryshuar, e konkretisht nenit 6 të tij, në të cilin parashikohet se: Ministri i Financave, me propozimin e Komitetit të Lojërave të Fatit, jep leje për organizimin e lojërave të fatit. Leja jepet për një periudhë 10-vjeçare. Për marrjen e lejes për zhvillimin e lojërave të fatit, të parashikuara në këtë ligj, organizatori paguan një shumë prej 10.000.000 (dhjetë milionë) lekësh për njërën nga lojërat e mëposhtme: Llotaritë aritmetike; Llotaritë; Lojërat sportive të fatit; Lojërat elektronike. Në analizë dhe ballafaqim të parashikimeve të ligjit të mëparshëm nr. 8701, datë 01.12.2000 dhe ligjit nr. 10033, datë 11.12.2008, rezulton se detyrimet e subjekteve për t’u licencuar dhe për të ushtruar aktivitetin e lojërave të fatit janë të ndryshme. Sipas ligjit të mëparshëm, subjekti për t’u licencuar kishte detyrimin për parapagimin e taksës për ushtrim aktiviteti në vlerën 10.000.000 (dhjetë milionë) lekë, si kusht detyrues për marrjen e licencës nga organet tatimore. Ndërsa, sipas ligjit të ri, subjekti për marrjen e licencës nuk parapaguan, por detyrimin e pagesës së taksës për ushtrimin e aktivitetit e likuidon çdo vit. Me hyrjen në fuqi të ligjit nr. 10033, datë 11.12.2008, "Për lojërat e fatit", u shfuqizua ligji nr. 8701/2000, por nuk rezulton të jenë shfuqizuar lejet e dala në përputhje me parashikimet e ligjit të vjetër dhe për të cilat detyrimet ishin paguar rregullisht nga shoqëritë e lojërave të fatit.
8.1. Ligji nr. 10033, datë 11.12.2008, në nenin 61/3 të tij parashikon detyrimin për përshtatjen e aktivitetit me kriteret e reja, si zëvendësimi i pajisjeve të lojërave të fatit me pajisje të reja sipas standardeve evropiane, duke përcaktuar edhe specifikimet teknike dhe ndryshimin e numrit të pajisjeve për çdo sallë. Në këtë dispozitë taksa e ushtrimit të aktivitetit nuk parashikohet si pjesë e këtyre përshtatjeve. Çdo interpretim i kundërt do të cenonte parimin e sigurisë juridike, thelbi i të cilit konsiston në moscenimin e të drejtave të fituara dhe të pritshmërive të ligjshme që garantojnë aktet në fuqi. Në këto kushte, me të drejtë, ashtu siç ka analizuar edhe gjykata e shkallës së parë, detyrimi i kërkuar nga Drejtoria Rajonale Tatimore për Tatimpaguesit e Mëdhenj nuk mund të ketë fuqi prapavepruese, kjo për shkak se bie ndesh edhe me parimet kushtetuese, të sanksionuara në Kushtetutën e Republikës së Shqipërisë, e konkretisht nenin 155 të saj, në të cilin është përcaktuar në mënyrë eksplicite se "Taksat, tatimet dhe detyrimet financiare kombëtare e vendore, lehtësimi ose përjashtimi prej tyre i kategorive të caktuara të paguesve, si dhe mënyra e mbledhjes së tyre caktohen me ligj.” Në këto raste, ligjit nuk mund t’i jepet fuqi prapavepruese. Nga sa më sipër, rezulton se vendimi i gjykatës së shkallës së parë, me anë të të cilit është vendosur pranimi i padisë, është marrë në zbatim të drejtë dhe korrekt të ligjit dhe, si i tillë, duhet lënë në fuqi. Lidhur me pretendimet e parashtruara në ankim nga pala e paditur, referuar fakteve të mësipërme, Gjykata Administrative e Apelit vlerëson se ato janë të pabazuara në ligj dhe prova. Në këto pretendime rezulton të jenë paraqitur të njëjtat fakte dhe argumente që janë paraqitur edhe gjatë gjykimit të çështjes në shkallë të parë, dhe nuk është sjellë asnjë argument shtesë përse analiza e rrethanave të faktit, e bërë në vendimin e gjykatës së shkallës së parë, është e pabazuar në ligj dhe prova. Konstatohet se të gjitha pretendimet e paraqitura në ankim kanë marrë zgjidhje në vendim nga gjykata e shkallës së parë. Ky vendim konstatohet të jetë rrjedhojë e një analize të hollësishme të rrethanave të faktit dhe të ligjit, të cilat janë përcaktuar në mënyrë të plotë dhe të drejtë. Kjo analizë rezulton të jetë plotësisht e bazuar në kriteret e dispozitave përkatëse të përmendura në vendim.
9. Kundër vendimit të Gjykatës Administrative të Apelit, në datë 27.02.2018 ka paraqitur rekurs pala e paditur Drejtoria Rajonale e Tatimpaguesve të Mëdhenj, e cila ka kërkuar ndryshimin e vendimit të Gjykatës Administrative të Apelit dhe të Gjykatës Administrative të Shkallës së Parë dhe rrëzimin e padisë si të pabazuar në prova dhe në ligj. Në rekurs ka pretenduar shkaqet si vijon:
· Paditësi, shoqëria "Top-Start" SHA, ka objekt të veprimtarisë së saj “Lojëra fati”. Detyrimet e njoftuara paditësit me Njoftim Vlerësimin për Detyrimet nr. 2241/1 prot., datë 13.02.2013, kanë lindur nga të dhënat e akt-kontabilizimit të datës 11.02.2013, të mbajtur nga inspektorët e ORTTM, sipas të cilit, në bazë të nenit 22 pika 3 të ligjit nr. 10033, datë 11.12.2008 "Për lojërat e fatit", për ushtrimin e veprimtarisë në “kazino elektronike”, është llogaritur detyrimi në shumën 1.000.000 lekë, dhe në bazë të nenit 18, shkronja “a” të ligjit të sipërcituar, për ushtrimin e veprimtarisë për "baste sportive", është llogaritur detyrim në shumën 2.000.000 lekë.
· Paditësi ka ankimuar pjesërisht vlerësimin tatimor, konkretisht detyrimin për shumën 1.000.000 lekë, pranë DAT, e cila me vendimin nr. 5332/1, datë 31.05.2013, ka vendosur lënien në fuqi të Njoftim Vlerësimit nr. 2241/1 prot., datë 05.10.2012.
· Pretendimet e paditësit, shoqëria "Top-Start", në momentin e pajisjes me licencë në vitin 2002, ka kryer pagesën në shumën 10.000.000 lekë, që ishte kusht për pajisjen me licencë për kazinotë elektronike për një periudhë 10-vjeçare (rinovuar nga METE, leja nr. 53, datë 07.02.2007), dhe asaj nuk i lind më detyrimi për të cilin pretendon DRTTM. Ligji nr. 10033, datë 11.12.2008, nuk i shtrin efektet në rastin e shoqërisë "Top-Start", pasi është licensuar dhe ka paguar detyrimet sipas ligjit që ishte në fuqi.

· Miratimi dhe hyrja në fuqi e ligjit nr. 10033, datë 11.12.2008, "Për lojërat e fatit", shfuqizoi ligjin nr. 8701, datë 01.12.2000, "Për lojërat e fatit, kazinotë dhe hipodromet", si dhe licencat e dhëna më parë në bazë të këtij ligji.

· Ligji nr. 10033, datë 11.12.2008, në nenin 22 pika 3 të tij ka përcaktuar: Asnjë shoqëri nuk mund të organizojë ose të përdorë mjete elektronike në kazino elektronike, në qoftë se nuk plotëson detyrimet e përcaktuara nga ky ligj dhe aktet nënligjore në zbatim të tij. Në një kazino elektronike duhet të ketë jo më pak se 10 mjete elektronike për çdo sallë. Për ushtrimin e veprimtarisë në kazino elektronike, shoqëria duhet të ketë paguar shumën 1.000.000 (një milion) lekë pranë organit tatimor, ku është regjistruar subjekti juridik. Pagesa bëhet një herë në vit brenda muajit janar. Në rast se shoqëria e fillon veprimtarinë brenda gjashtëmujorit të parë të vitit, pagesa bëhet e plotë, 1.000.000 (një milion) lekë. Në rast se shoqëria e fillon veprimtarinë në gjashtëmujorin e dytë të vitit, pagesa është 500.000 (pesëqind mijë) lekë. Vetëm organizatori që ka plotësuar kriteret për kazino elektronike duhet të përdorë tabelë me emërtimin "Kazino elektronike" në mjediset ku i zhvillon këto lojëra.

· Në bazë të parashikimeve të nenit 22 paragrafi 3 të ligjit nr. 10033, DRTTM ka njoftuar shoqërinë “Top Start” për detyrimin në shumën 1.000.000 lekë si taksë për ushtrimin e aktivitetit në vitin 2013. 

· Ligji nr. 10033 ka përcaktuar një sistem thelbësisht të ndryshëm në dy drejtime bazë: 1. Lejimi i veprimtarive të lojërave të fatit, përfshirë bastet sportive dhe kazinotë elektronike, bëhet kur subjekti kënaq një sërë kushtesh të statusit ligjor, organizativ, teknik/teknologjik dhe të garancive financiare për lojtarët/klientët. 2. Përcaktimi i një regjimi special detyrimesh fiskale krahas atyre klasike si tatim fitimi etj. Detyrimet speciale fiskale përfshijnë edhe disa lloje pagesash fikse apo variable, vjetore apo mujore. Këtu bëjnë pjesë edhe pagesat vjetore me shumat 2.000.000 lekë dhe 1.000.000 lekë, respektivisht për bastet sportive dhe kazinotë elektronike. Këto dy pagesa fikse vjetore, si dhe çdo pagesë tjetër e përcaktuar nga ligji, nuk janë pagesa që lidhen me licencimin, por janë detyrime speciale fiskale. Për këtë mjafton të shihen edhe nenet përkatëse të kritereve të lejimit të veprimtarisë së basteve sportive dhe kazinove elektronike, ku këto dy pagesa as që përmenden si kritere lejimi.

· Për sa më sipër, në nenin 61/2 është përcaktuar se lejet e marra para hyrjes në fuqi të ligjit janë të vlefshme për gjithë afatin e dhënë, lidhur me kriteret e statusit ligjor, ato organizative, teknike/teknologjike etj., dhe po kështu, po ky ligj ka përcaktuar që subjektet, edhe pse të licencuara më parë se ky ligj, duhen të plotësojnë standardet dhe kriteret e reja brenda afateve të caktuara nga vetë ligji. Pra, vlefshmëria e licencave pranohet nga ligji, por duke detyruar subjektin t’i përshtatet kushteve të reja. Ndërkaq, nenet e mësipërme, duke qenë në koherencë me vetë ligjin, s’ka se si të mos njohin edhe zbatimin e sistemit fiskal për subjektet që operojnë në fushën e lojërave të fatit para hyrjes në fuqi të tij. Ndryshe, nëse vullneti i ligjvënësit do të ishte i kundërt, atëherë ligji do të kishte trajtuar shprehimisht një vullnet të tillë duke saktësuar se deri në skadimin e afatit të licencave të marra para këtij ligji, sistemi i ri i detyrimeve fiskale speciale nuk aplikohet. Ligjvënësi nuk e ka bërë këtë, ndaj edhe lidhja e pagesave në të shkuarën me afatin e vlefshmërisë së licencës, siç pretendon paditësi, nuk qëndron.

II. Vlerësimi i Kolegjit Administrativ.

10. Kolegji vlerëson të nevojshme të theksojë se procedura e gjykimit të rekursit në rastin konkret zhvillohet në kushtet e hyrjes në fuqi të ndryshimeve të rëndësishme ligjore që kanë ndodhur ndërkohë në ligjin procedural. Më konkretisht, ligji nr. 49/2021 “Për disa shtesa dhe ndryshime në ligjin nr. 49/2012 “Për gjykatat administrative dhe gjykimin e mosmarrëveshjeve administrative” ka sjellë një regjim të ri procedural që është i zbatueshëm për shqyrtimin e rekursit nga Kolegji Administrativ i Gjykatës së Lartë. Sipas nenit 9 të ligjit të sipërpërmendur, përcaktohet: “Përbërja e trupave gjykues si dhe procedura e gjykimit në Gjykatën e Lartë rregullohet sipas përcaktimeve të këtij ligji, pavarësisht parashikimeve të ndryshme në ligje të tjera”. Për rrjedhojë, edhe për rekursin objekt shqyrtimi, të paraqitur përpara hyrjes në fuqi të ligjit nr. 49/2021, procedura e shqyrtimit zhvillohet sipas rregullave të reja të përcaktuara nga ky ligj, në përputhje me dispozitat kalimtare që garantojnë aplikimin e ligjit në fuqi në kohën e depozitimit të rekursit.
11. Kolegji konstaton se rekursi është paraqitur brenda afatit ligjor dhe është regjistruar në Gjykatën e Lartë që në vitin 2018. Pala rekursuese ka parashtruar shkaqet e rekursit dhe ato i janë njoftuar palës tjetër ndërgjyqëse, e cila nuk ka paraqitur kundërrekurs. 
12. Kolegji vlerëson se rekursi i paraqitur përmban shkaqe që përputhen me ato të parashikuara në nenin 58 të ligjit nr. 49/2012, i ndryshuar, duke qenë se qëndrimet e mbajtura nga Gjykata Administrative e Shkallës së Parë Tiranë dhe Gjykata Administrative e Apelit janë rezultat i një interpretimi të gabuar të normave materiale dhe procedurale. Për pasojë, në zbatim të nenit 63, pika 1, shkronja “dh” të ligjit nr. 49/2012, të ndryshuar, Kolegji çmon se vendimet e gjykatave të mëposhtme, konkretisht vendimi nr. 371 (86-2018-380), datë 01.02.2018 i Gjykatës Administrative të Apelit dhe vendimi nr. 5029, datë 12.10.2015 i Gjykatës Administrative të Shkallës së Parë Tiranë, duhet të ndryshohen dhe padia të rrëzohet. 
13. Kolegji ka marrë në konsideratë gjithashtu respektimin e parimit kushtetues të gjykatës së caktuar me ligj, në përputhje me jurisprudencën e Gjykatës Kushtetuese. Në këtë kuadër, Kolegji kujton se Gjykata e Lartë, në funksionin e saj si gjykatë ligji, mund të vendosë për themelin e çështjes vetëm nëse mosmarrëveshja mund të zgjidhet mbi bazën e të njëjtave fakte dhe prova të vlerësuara nga gjykata e faktit. Në përputhje me vendimin nr. 7, datë 09.03.2009 të Gjykatës Kushtetuese, vlerësimi i provave dhe konstatimi i fakteve i takon vetëm juridiksionit të gjykatave të faktit. Roli i Gjykatës së Lartë kufizohet në shqyrtimin e drejtësisë së zbatimit të ligjit dhe të bazueshmërisë së vendimit të ankimuar, pa ndërhyrë në rivlerësimin faktik të çështjes. Ky qëndrim është konfirmuar dhe nga vendimi nr. 10, datë 03.04.2007 i Gjykatës Kushtetuese.
14. Në shqyrtim të shkaqeve të ngritura në rekurs, Kolegji konstaton se pala paditëse ka kërkuar pavlefshmërinë e pjesshme dhe shfuqizimin e njoftimit të vlerësimit tatimor nr. 2241/1 prot, datë 13.02.2013, lëshuar nga Drejtoria Rajonale Tatimore Tiranë. Gjykata Administrative e Shkallës së Parë ka pranuar kërkesëpadinë, duke shfuqizuar pjesërisht aktin administrativ për shumën 1.000.000 (një milion) lekë, ndërsa Gjykata Administrative e Apelit ka lënë në fuqi vendimin e shkallës së parë. Kolegji sjell në vëmendje se, në përputhje me nenin 37, pika 1, të ligjit nr. 49/2012 (“LGJA”), gjykata administrative vlerëson ligjshmërinë e aktit administrativ në bazë të provave dhe situatës faktike dhe ligjore ekzistuese në kohën e nxjerrjes së tij. Rekursi i paraqitur nga pala rekursuese synon pikërisht të kundërshtojë zbatimin e ligjit material nga Gjykata e Apelit, duke argumentuar se është bërë një interpretim i gabuar i kuadrit ligjor mbi lojërat e fatit dhe detyrimet tatimore.
15. Kolegji vlerëson se bazuar në dispozitat e ligjit material, e konkretisht neni 6 “Leja dhe organizatori”, i ligjit nr. 8701, datë 01.12.2000 “Për lojërat e fatit, kazinotë dhe hipodromet”, shprehimisht është parashikuar se “1. Ministri i Financave, me propozimin e Komitetit të Lojërave të Fatit, jep leje për organizimin e lojërave të fatit. Leja jepet për një periudhë kohe 10-vjeçare. Për marrjen e lejes për zhvillimin e lojërave të fatit, të parashikuara në këtë ligj, organizatori paguan një shumë prej 10 000 000 (dhjetë milionë) lekësh për njërën nga lojërat e dhëna, si më poshtë: Llotaritë aritmetike, Llotaritë, Lojërat sportive të fatit, Lojërat elektronike. Kriteret për dhënien e lejeve për lojërat e fatit përcaktohen me vendim të Këshillit të Ministrave”. Neni 22 “Lejimi i mjeteve elektronike”, i ligjit nr.10033, datë 11.12.2008 “Për lojërat e fatit”, parashikon se, “1. Asnjë shoqëri  nuk  mund  të  organizojë  ose  të  përdorë  mjete  elektronike në  kazino elektronike, në qoftë se nuk plotëson detyrimet e përcaktuara nga ky ligj dhe aktet nënligjore, në zbatim të tij. 2. Në një kazino elektronike duhet të ketë jo më pak se 10 mjete elektronike për çdo sallë. 3. Për ushtrimin e veprimtarisë në kazino elektronike, shoqëria duhet të ketë paguar shumën 1,000,000 (një milion) lekë pranë organit tatimor, ku është regjistruar subjekti juridik. Pagesa bëhet një herë në vit brenda muajit janar. Në rast se shoqëria e fillon veprimtarinë brenda gjashtëmujorit të parë të vitit, pagesa bëhet e plotë, 1 000 000 (një milion) lekë. Në rast se shoqëria e fillon veprimtarinë në gjashtëmujorin e dytë të vitit, pagesa është 500,000 (pesëqind mijë) lekë”. Në nenin 32 “Lejimi i luajtjes së lojërave në kazino” parashikohet se, “1. Autoriteti i autorizuar ka të drejtë të japë licencën për kazino për një periudhë 10-vjeçare. a. Licenca i jepet aplikantit, i cili plotëson kriteret e përcaktuara në këtë ligj dhe në aktet nënligjore të dala në zbatim të tij. b. Tarifat për marrjen e licencës për kazino janë si më poshtë: i. për licencë në zonën e Tiranës, 1,000,000,000 (një miliard) lekë; ii. për licencë në zonën e Durrësit, 600,000,000 (gjashtëqind milionë) lekë; iii. për licencë në zonat e tjera të Republikës së Shqipërisë, 300, 000, 000 (treqind milionë) lekë”. 
16. Kolegji vlerëson se në rastin konkret, nga tërësia e fakteve dhe rrethanave të çështjes, të pranuara si të provuara prej gjykatave të faktit, rezulton se pala paditëse është pajisur me lejen e ushtrimit të veprimtarisë për lojëra fati, ku përfituesi i kësaj leje ka paguar një tarifë në shumën 10,000,000 (dhjetë milion) lekë, referuar nenit 6, pika 1, i ligjit nr. 8701/2000 “Për lojërat e fatit, kazinotë dhe hipodromet”, e cila ka qenë element thelbësor (kusht) për t’u pajisur me leje sipas këtij ligji. Ndërkohë që me miratimin e ligjit nr. 10033, datë 11.12.2008 “Për lojërat e fatit”, ligjvënësi ka parashikuar një taksë të re në vlerën 1,000,000 (një milion) lekë, referuar nenit 22 të ligjit, duke përcaktuar veç të tjera se kjo taksë duhet të paguhet njëherë në vit brenda muajit janar. 
17. Në analizë sa më sipër, Kolegji thekson se ligji nr. 10033/2008, në nenin 32 parashikon procedurën për t’u pajisur me licensë për ushtrimin e aktivitetit si dhe tarifën për pajisjen me licencë, që nxjerrë në pah që në çështjen në gjykim kemi të bëjmë me tarifa për t’u pajisur me licencë për ushtrimin e aktivitetit dhe taksë për ushtrimin e kësaj veprimtarie, që janë dy koncepte të ndryshme. Në tilla kushte, vlerësohet se nuk kemi shkelje të ligjit të posaçëm nr.10033/2008 i ndryshuar dhe aq më tepër shkelje këto të asaj rëndësie të cilat bëjnë nul aktet administrative. (shih vendimin nr.00-2023-414 vendimi (67) datë 16.02.2023 të KAGJL).
18. Për sa, parashtroi në arsyetimin e mësipërm, Kolegji arrin në përfundimin se, vendimi i Gjykatës Administrative të Apelit është rrjedhojë e zbatimit të gabuar të ligjit material mbi rrethanat konkrete të çështjes në gjykim, duke mos i hyrë analizës së provave, në mbështetje të nenit 63, shkronja “dh”, të ligjit nr. 49/2012, i ndryshuar, vendimi i Gjykatës Administrative të Apelit dhe i Gjykatës Administrative të Shkallës së Parë Tiranë duhet të ndryshohet dhe padia të rrëzohet.
PËR KËTO ARSYE,

Kolegji Administrativ i Gjykatës së Lartë, mbështetur në nenin 1(2), nenin 58 dhe në nenin 63, paragrafi 1, shkronja “dh” të ligjit nr. 49/2012, datë 03.05.2012 “Për gjykatat administrative dhe gjykimin e mosmarrëveshjeve  administrative” (i ndryshuar), 

VENDOSI:

Ndryshimin e vendimit nr. 371 (86-2018-380), datë 01.02.2018 të Gjykatës Administrative të Apelit dhe vendimit nr. 5029 (80-2015-3291), datë 12.10.2015 të Gjykatës Administrative të Shkallës së Parë Tiranë dhe rrëzimin e padisë.


  Tiranë, më 22.07.2025

